
საჯარო სამსახურის რეფორმის სამართლებრივი ჩარჩოს შესაბამისობა საჯარო მმართველობის ევროპულ პრინციპებთან

ანგარიშის სტრუქტურა:
1. „საჯარო სამსახურის შესახებ“ 2015 წლის 27 ოქტომბრის  კანონის სიახლეების მიმოხილვა
2. საჯარო სამსახურის რეფორმის სამართლებრივი ჩარჩოს შესაბამისობა საჯარო მმართველობის ევროპულ პრინციპებთან
3. მოხელეებისა და არასამთავრობო ორგანიზაციების წარმომადგენლების მოსაზრებები საჯარო სამსახურის რეფორმასთან დაკავშირებით
4. დასკვნა

წინამდებარე ანგარიში შეეხება საჯარო სამსახურის რეფორმის სამართლებრივი ჩარჩოს  საჯარო მმართველობის ევროპულ პრინციპებთან და გენდერული თვალსაზრისით  ევროკავშირის თანაბარი შესაძლებლობის დირექტივასთან შესაბამისობის განმარტებას, მასში ასახულია სამოქალაქო საზოგადოების კომენტარები და რეკომენდაციები რეფორმის თაობაზე და განკუთვნილია საზოგადოებისათვის და მედიისთვის საჯარო სამსახურის რეფორმის საკითხებზე ცნობიერების ასამაღლებლად. ანგარიში მომზადებულია საჯარო სამსახურის ბიუროს მიერ, გაეროს განვითარების პროგრამის ექსპერტის ჩართულობით და მის მიერ განხორციელებული კვლევის შედეგებზე დაყდრნობით.

1. „საჯარო სამსახურის შესახებ“ 2015 წლის 27 ოქტომბრის  კანონის სიახლეების მიმოხილვა
საქართველოს მთავრობის ინიციატივით ხორციელდება საჯარო ადმინისტრირების რეფორმა, რომლის ერთ-ერთ მნიშვნელოვან კომპონენტს წარმოადგენს საჯარო სამსახურის რეფორმა. აღნიშნული რეფორმის სახელმძღვანელო დოკუმენტი – საჯარო სამსახურის რეფორმის კონცეფცია – დამტკიცდა საქართველოს მთავრობის 2014 წლის 19 ნოემბრის №627 დადგენილებით და მის საფუძველზე 2015 წლის 27 ოქტომბერს  მიღებულ იქნა კანონი „საჯარო სამსახურის შესახებ“, რომელიც ამოქმედდა 2017 წლის 1 ივლისიდან. 
აღნიშნული კანონის მიღებით ხდება მერიტოკრატიისა და კარიერის პრინციპზე დაფუძნებული საჯარო სამსახურის სისტემის დამკვიდრება და აუცილებელია საჯარო მოსამსახურე თა და მთლიანად საზოგადოების ინფორმირება იმ ძირითად ინსტიტუტებზე, რომლებიც 2017 წლიდან ფუნქციონირებენ. აღსანიშნავია, რომ კანონმა შექმნა მყარი სამარ- თლებრივი საფუძველი, რომელზეც უნდა დაშენდეს შემდგომ საჯარო სამსახურის სისტემა. იგი გვაძლევს შესაძლებლობას საქართველოში ჩამოყალიბდეს თანამედროვე, დასავლური სტანდარტის შესაბამისი საჯარო სამსახურის სისტემა. ყველაზე დიდი მიღწევა, რომელსაც ახალი კანონის შინაარსით ვიღებთ, არის საჯარო სამსახურში პოლიტიკური და ადმინისტრაციული საქმიანობის ურთიერთგამიჯვნა. აღნიშნული სიახლე ეფუძნება კანონის მიერ საჯარო სამსახურისა და სახელმწიფო სამსახურის ურთიერთგამიჯვნის აუცილებლობის წარმოჩენას. „საჯარო სამსახურის შესახებ“ საქართველოს ახალი კანონი ახლებურად წარმოადგენს საჯარო სამსახურის სისტემას და მკაფიოდ ასხვავებს ერთ- მანეთისაგან სახელმწიფო სამსახურსა და საჯარო სამსახურს. სახელმწიფო სამსახურად მოიაზრებს შრომით ურთიერთობას საქართველოს სახელმწიფოსა და ავტონომიური რესპუბლიკების იმ დაწესებულებებში, რომლებიც კანონმდებლობის საფუძველზე ახორციელებენ საკანონმდებლო, აღმასრულებელ და სასამართლო ხელისუფლებას, სახელ- მწიფო ზედამხედველობას და კონტროლს, ხოლო სახელმწიფო მოსამსახურედ მიიჩნევს სახელმწიფო სამსახურში დასაქმებულ იმ პირებს, რომელთა სამართლებრივი სტატუსი და უფლებამოსილება განსაზღვრულია შესაბამისი საკანონმდებლო აქტით. 
კანონით გათვალისწინებულ მნიშვნელოვან სიახლეს წარმოადგენს საჯარო სამსახურში პროფესიული საჯარო მოხელის ინსტიტუტის ჩამოყალიბება. პროფესიულ საჯარო მოხელედ მიიჩნევა პირი, რომელიც უვადოდ ინიშნება საჯარო სამსახურის საშტატო თანამდებობაზე და ახორციელებს სახელმწიფოს, ავტონომიური რესპუბლიკების, ადგილობრივი თვითმმართველობის და საჯარო სამართლის იურიდიული პირების საჯარო-სამართლებრივ უფლებამოსილებებს, როგორც მის ძირითად პროფესიულ საქმიანობას და ამის სანაცვლოდ იღებს შესაბამის ანაზღაურებას და სამართლებრივ და სოციალურ გარანტიებს. 
ახალი კანონით ახლებურად მოწესრიგდა საჯარო სამსახურში მიღების წესი. პროფესიულ საჯარო მოხელეთა კონკურსის ჩატარების უზრუნველსაყოფად საჯარო დაწესებულებაში იქმნება საკონკურსო კომისია, რომლის თავმჯდომარე უმაღლესი რანგის საჯარო მოხელე- ებიდან ინიშნება საჯარო დაწესებულების ხელმძღვანელის მიერ. დაწესებულების ხელმძღვანელს აღარ აქვს უფლებამოსილება იყოს საკონკურსო კომისიის თავმჯდომარე. გამჭვირვალობის უზრუნველყოფის მიზნით, ბიუროს უფროსის დავალებით, ბიუროს წარმომადგენელს უფლება აქვს, დაესწროს მიმდინარე კონკურსს ნებისმიერ საჯარო დაწესებულებაში. სიახლეს წარმოადგენს ასევე, პროფესიული საჯარო მოხელის სტატუსის არ მქონე პირის პროფესიული საჯარო მოხელის ვაკანტურ თანამდებობაზე სავალდებულოდ გამოსაცდელი ვადით (12 თვე) მიღება. ყოველივე ზემოაღნიშნული სიახლე საკონკურსო პროცედურების სიახლეების თაობაზე კიდევ ერთხელ უსვამს ხაზს საჯარო სამსახურში ჩასატარებელი კონკურსების პოლიტიკური გავლენისაგან განთავისუფლებისკენ გადად- გმულ ნაბიჯს. 
 ახალი კანონი მთელ რიგ სამართლებრივ რეგულაციებს აწესებს პროფესიული საჯარო მოხელის კარიერის მართვის, მათ შორის, პროფესიული საჯარო მოხელის გადაყვანის, მოხელის კარიერული განვითარების, დროებითი ფუნქციის დაკისრების, მობილობის წესისა და პირობების შესახებ. კარიერის მართვის ზემოხსენებული ინსტრუმენტების და- ნიშნულებას წარმოადგენს სახელმწიფოს მხრიდან პროფესიულ საჯარო მოხელეზე ზრუნვის ვალდებულება. ამ მხრივ, საინტერესოა, გადაყვანის ინსტიტუტი, რომელიც პროფესიული საჯარო მოხელის ინტერესებისა და ასევე, საჯარო ინტერესებიდან გამომდინარე, შესაძლებელია განხორციელდეს იმავე რანგისა და თანამდებობის შესატყვისი ფუნქციურად სხვა უფლებამოსილებების დაკისრების გზით, იმავე საჯარო დაწესებულებაში ან მის სისტემაში. ამის საფუძველი შეიძლება იყოს, პროფესიული საჯარო მოხელის ჯანმრთელობის მდგომარეობის გამო შესაბამისი სამუშაო პირობების შექმნა, ასევე, საჯარო დაწესებულების ორგანიზაციული უზრუნველყოფა. 
კანონი ახლებურად განსაზღვრავს საჯარო დაწესებულების რეორგანიზაციის, ლიკვიდაციისა და შერწყმის წესს, თითოეული ამ სამართლებრივი მოვლენის შინაარსსა და მიზანს. რეორგანიზაციის, ლიკვიდაციისა და შერწყმის პროცესში პროფესიული საჯარო მოხელეების ინტერესების დაცვის მიზნით, გათვალისწინებულია მობილობის ინსტიტუტი. საჯარო დაწესებულების რეორგანიზაცია, ლიკვიდაცია და შერწყმა ხდება საფუძველი შემცირებული პროფესიული საჯარო მოხელის სხვა საჯარო დაწესებულებაში მობილობით გადაყვანის მისი თანამდებობის ექვივალენტურ ან უფრო დაბალ თანამდებობაზე. ასევე, გათვალისწინებულია რეორგანიზაციის, ლიკვიდაციისა და შერწყმის საფუძველზე გათავისუფლებული პროფესიული საჯარო მოხელეების რეზერვში ჩარიცხვის წესიც, თუ მობილობით მათი გადაყვანა ვერ ხერხდება. პროფესიული საჯარო მოხელის რეზერვში ყოფნის ზღვრულ ვადად დგინდება 2 წელი და განისაზღვრება ზემოაღნიშნული საფუძვლით, რეზერვში ჩარიცხული პირებისათვის 3 თვის თანამდებობრივი სარგოს გადახდის ვალდებულება. პროფესიული საჯარო მოხელის კარიერული განვითარების მიზნით,  განისაზღვრება პროფესიული საჯარო მოხელის ყოველწლიური სავალდებულო შეფასების ვალდებულება, რომლითაც დგინდება წახალისებისა და ადეკვატური კვალიფიკაციის ამაღლების საჭიროებები. საჯარო სამსახურის მიზნებიდან გამომდინარე, საჯარო დაწესებულების გამართული ფუნქციონირების უზრუნველყოფისათვის, განხორციელდება პროფესიული საჯარო მოხელეების პროფესიული შესაძლებლობების განვითარება საჯარო სამსახურის მიერ შეთავაზებული კვალიფიკაციის ამაღლების პროგრამებში უსასყიდლო მონაწილეობით. 
 ახალი კანონი დეტალურად განსაზღვრავს პროფესიული საჯარო მოხელეების უფლებებს, მოვალეობებსა და შესაბამის გარანტიებს.  ამასთან 2017 წლის დეკემბერში მიღებული ახალი კანონი „საჯარო დაწესებულებაში შრომის ანაზღაურების შესახებ“ ახლებურად აწესრიგებს პროფესიული საჯარო მოხელის თანამდებობრივი სარგოს, სახელფასო დანამატის, საკლასო დანამატის გაცემის წესს და პირობებს. 
ყოველივე ზემოაღნიშნული მყარ სამართლებრივ საფუძველს ქმნის პოლიტიკისაგან თავისუფალი, კვალიფიციური და პროფესიული საჯარო სამსახურის გასამყარებლად, რასაც შედეგაც აუცილებლად მოყვება, საჯარო სამსახურის მხრიდან ანგარიშვალდებულების, გამჭვირვალობის, კეთილსინდისიერების გაზრდა და  კვალიფიციური საჯარო სერვისის მიწოდება, რაც უზრუნველყოფს საზოგადოებაში საჯარო საჯარო სამსახურის მიმართ ნდობის ამაღლებას.
2. საჯარო სამსახურის რეფორმის სამართლებრივი ჩარჩოს შესაბამისობა საჯარო მმართველობის ევროპულ პრინციპებთან
ყოველივე ზემოაღნიშნულის გათვალისწინებით აუცილებელია საზოგადოებას მიეწოდოს დასაბუთებული ინფორმაცია, თუ როგორ და რა ფორმით ასახავს საჯარო მმართველობის ევროპულ პრინციპებს 2015 წლის 27 ოქტომბერს მიღებული „საჯარო სამსახურის შესახებ“ ახალი კანონი. აღნიშნულის საილუსტრაციოდ, გთავაზობთ მცირე კვლევას, რომელიც საჯარო მმართველობის ევროპული პრინციპების შინაარს შეესატყვისება 2015 წლის შემდგო მიღებულ საქართველოს ზოგიერთ  კანონებსა და კანონქვემდებარე აქტებში.

როგორ ვუახლოვდებით ევროპულ პრინციპებს?
ევროკავშირთან ასოცირების ხელშეკრულება გულისხმობს, რომ საქართველო თავის კანონმდებლობასა  და  საჯარო მმართველობის პრაქტიკაში ასახავს ევროკავშირის საერთო სამართლებრივ ბაზას. ზოგიერთი მიმართულებით ეს გულისხმობს საქართველოს კანონების შესაბამისობაში მოყვანას ევროკავშირის კანონმდებლობასთან. თუმცა, მხოლოდ კანონების შეცვლა არაა საკმარისი ევროპული სახელმწიფოს ასაშენებლად. სახელმწიფო მმართველობის მთელი სისტემა უნდა გახდეს შეთავსებადი ევროკავშირის ფუძემდებლურ პრინციპებთან.
თითოეულ ევროპულ ქვეყანაში სახელმწიფო ინსტიტუტები განსხვავებული ისტორიული და პოლიტიკური პროცესების შედეგად ჩამოყალიბდა. ამდენად, ევროკავშირის დონეზე არ არსებობს რაიმე ერთიანი კანონი რომელიც გვეტყოდა, თუ როგორ უნდა იყოს აწყობილი სახელმწიფო მმართველობის მექანიზმი.
მიუხედავად ამისა, ცხადია, რომ ყველა ევროპული სახელმწიფო თავის მმართველობაში იზიარებს გარკვეულ ერთიან ღირებულებებს, როგორიც არის, მაგალითად, კანონის უზენაესობა, ხელისუფლების ანგარიშვალდებულება ხალხის მიმართ და გადაწყვეტილებების მიღებაში მოქალაქეთა მონაწილეობის აუცილებლობა. 
საჯარო სამსახურის მიმდინარე რეფორმა და მის ფარგლებში განხორციელებული ღონისძიებები მიზნად ისახავს ევროპული სტანდარტების შესაბამისი, პროფესიული, სტაბილური, კარიერის პრინციპზე დაფუძნებული, პროფესიულ განვითარებაზე ორიენტირებული საჯარო სამსახურის სისტემის ჩამოყალიბებას, შესაბამისად, 2015 წლის 27 ოქტომბერს მიღებული „საჯარო სამსახურის შესახებ“ საქართველოს ახალი კანონი, დეკლარირებული პრინციპებითა და სხვადასხვა სამართლებრივი მექანიზმით  აღიარებს ევროკავშირის სახელმწიფოების მიერ გაზიარებულ მმართველობის პრინციპებსა და სტანდარტებს და ქართული რეალობის გათვალისწინებთ, ამკვიდრებს თანამედროვე საჯარო სამსახურის სისტემას. 

საჯარო სამსახურის ევროპული პრინციპების განზოგადება შეიძლება ოთხ ძირითად კატეგორიად:
1. გადაწყვეტილებების საიმედოობა და განჭვრეტადობა 
2. გახსნილობა და გამჭვირვალობა
3. ანგარიშვალდებულება
4. ეკონომიურობა- ეფექტიანობა და მიზანმიმართულობა



1. საჯარო გადაწყვეტილებების საიმედოობა და განჭვრეტადობა

ამ პრინციპის არსი ისაა, რომ მოქალაქემ ყოველთვის უნდა იცოდეს, თუ რომელ სამართლებრივ აქტებზე დაყრდნობით იღებს გადაწყვეტილებას საჯარო დაწესებულება და  რა წესით. მოქალაქე ასევე დარწმუნებული უნდა იყოს, რომ ეს გადაწყვეტილება იქნება მიუკერძებელი და დამყარებული მხოლოდ სამართლის ნორმაზე. 
კანონის უზენაესობის პრინციპზე დაფუძნებული მმართველობის დროს საჯარო დაწესებულებები მიუკერძოებლად იყენებენ კანონს ყველა იმ პირის ან ორგანიზაციის მიმართ, ვისზეც მათი კომპეტენცია ვრცელდება - ყოველგვარი დისკრიმინაციის გარეშე, როდესაც გადაწყვეტილების მიღება არ  ხდება ნაცნობობის, ქრთამისა და სხვა უკანონო ზეგავლენის ფონზე.
საიმედოობისა და განჭვრეტადობის პრინციპი უარყოფს მოხელის თვითნებობას, მაგრამ არ გამორიცხავს დისკრეციას, რაც გულისხმობს, რომ მოხელეს გარკვეულ შემთხვევებში, შეუძლია კანონის ფარგლებში გადაწყვეტილების შერჩევა თანაზომიერებისა და პროპორციულობის პრინციპის საფუძველზე. გადაწყვეტილებების საიმედოობასა და განჭვრეტადობას ზურგს უმაგრებს თანაზომიერების პრინციპი, რომლის თანახმადაც საჯარო დაწესებულების ქმედება კანონის მიერ დადგენილი მიზნის თანაზომიერი უნდა იყოს და არ უნდა ზღუდავდეს მოქალაქეებს იმაზე მეტად, ვიდრე ამ მიზნის მისაღწევადაა საჭირო.
მმართველობის კანონიერად და კანონის ფარგლებში განხორციელებას ხელს უწყობს პროცედურების სამართლიანობის პრინციპი, რაც ნიშნავს, რომ 	საჯარო მოსამსახურე კანონს ზუსტად და მიუკერძოებლად უნდა იყენებდეს და მხედველობაში ჰქონდეს საზოგადოებრივი ღირებულებები, როგორიცაა მათ შორის,  პიროვნებისა და მისი ღირსების პატივისცემა.
საიმედოობის და განჭვრეტადობის საკვანძო ელემენტი ამავდროულად გადაწყვეტილებების დროულად მიღებაა. საჯარო დაწესებულების მიერ გადაწყვეტილების გაჭიანურება არა მხოლოდ გამაღიზიანებელია, არამედ შეიძლება საჯარო და კერძო ინტერესებიც მძიმედ დააზარალოს. 
კეთილსინდისიერება,  პროფესიონალიზმი  და პროფესიული დამოუკიდებლობა კი გადაწყვეტილებების საიმედოობისა და განჭვრეტადობის ძირითადი საფუძველია. თუმცა, უნდა აღინიშნოს, რომ პროფესიული დამოუკიდებლობა არ გულისხმობს მოსაზრებებისა და გადაწყვეტილებების აბსოლუტურ თავისუფლებას. აუცილებელია პროფესიული სტანდარტების და კანონიერების დაცვა, რათა დაცული იქნას ბალანსი დამოუკიდებლობასა და კანონიერი მმართველობის პრინციპებს შორის.

საკანონმდებლო საფუძვლები:
აღნიშნულ პრინციპებს საქართველოს კანონმდებლობაში არაერთი კანონი ეხმიანება, თუმცა განსაკუთრებით უნდა აღინიშნოს „საჯარო სამსახურის შესახებ“ საქართველოს 2015 წლის 27 ოქტომრის კანონი და „საჯარო დაწესებულებაში ეთიკისა და ქცევის ზოგადი წესების განსაზღვრის შესახებ“ საქართველოს მთავრობის 2017 წლის 20 აპრილის N200 დადგენილება.
„საჯარო სამსახურის შესახებ“ საქართველოს კანონით განსაზღვრულია ის ძირითადი  პრინციპები და ღირებულებები, რომლებსაც საჯარო სამსახური ეფუძნება, ხოლო ეთიკის ნორმებით გამტკიცებულია მოხელის პროფესიული ქცევის სტანდარტები, მისი ურთიერთობა სახელმწიფოსთან და საზოგადოებასთან.
„საჯარო სამსახურის შესახებ“ საქართველოს კანონის II თავში განმარტებულია კანონიერების, ერთგულების, კანონის წინაშე თანასწორობის, საქართველოს მოქალაქეებისათვის საჯარო სამსახურის თანაბარი ხელმისაწვდომობის პრინციპი, ღიაობის, გამჭვირვალობის და სხვა პრინციპები, რომლებიც ერთიანობაში უზრუნველყოფენ ისეთი საჯარო სამსახურის სისტემის ჩამოყალიბებას, რომელიც გამორიცხავს ყოველგვარ დისკრიმინაციას, გენდერულ უთანასწორობას, არაეთიკური გარემოს შექმნას და რომელიმე ნიშნით ვინმესთვის უპირატების მინიჭებას. 
„საჯარო სამსახურის შესახებ“ საქართველოს კანონის მე-7 მუხლი განმარტავს კანონიერების პრინციპს, რომლის თანახმად,  საჯარო მოსამსახურე უნდა მოქმედებდეს მხოლოდ საქართველოს კონსტიტუციისა და სხვა საკანონმდებლო და კანონქვემდებარე აქტების შესაბამისად. ამასთანავე, საჯარო მოსამსახურის ნებისმიერი ქმედება კანონის უზენაესობისა და კანონისმიერი დათქმის პრინციპებს უნდა ემყარებოდეს.
დადგენილების მე-5 მუხლით გათვალისწინებული კანონიერების პრინციპის თანახმად კი:
•	საჯარო მოსამსახურე მოქმედებს საქართველოს კონსტიტუციისა და მოქმედი კანონმდებლობის მოთხოვნების შესაბამისად; 
•	საჯარო მოსამსახურე ასრულებს ხელმძღვანელის დავალებას, რომელიც არ ეწინააღმდეგება საქართველოს კონსტიტუციასა და მოქმედ კანონმდებლობას, „საჯარო სამსახურის შესახებ“ საქართველოს კანონის  73-ე მუხლის შესაბამისად; 
•	საჯარო მოსამსახურე განსაკუთრებულ ყურადღებას აქცევს იმ გადაწყვეტილებათა კანონმდებლობასთან შესაბამისობას, რომელიც ეხება  ადამიანის უფლებებსა და თავისუფლებებს; 
•	საჯარო მოსამსახურე იღებს ყველა საჭირო ზომას, რათა თავიდან იქნეს აცილებული კანონის შესაძლო დარღვევები საჯარო სამსახურში.
        მნიშვნელოვანია აღინიშნოს კანონმდებლობით გათვალისწინებული მიუკერძოებლობისა და თანასწორობის პრინციპები, რომელიც კანონის პრინციპების თავშიც გვხვდება და ამასთანავე, მთავრობის დადგენილებაშიც. კერძოდ:
•	საჯარო მოსამსახურე პატივს სცემს ყველა ადამიანის ღირსებასა და საჯარო სამსახურში არსებულ მრავალფეროვან გარემოს.
•	საჯარო მოსამსახურე უზრუნველყოფს საჯარო სამსახურში თანასწორი გარემოს ჩამოყალიბებას ვინმესთვის დაუმსახურებელი უპირატესობის მინიჭების ან ვინმეს არაუპირატეს მდგომარეობაში ჩაყენების აკრძალვის გზით.
•	საჯარო მოსამსახურე ცდილობს, თავიდან აირიდოს ნებისმიერი სახის დისკრიმინაცია, განსაკუთრებით ისეთი მოწყვლადი ჯგუფების მიმართ, როგორებიცაა განსხვავებული საჭიროების მქონე პირები და უმცირესობები.
•	საჯარო დაწესებულება ხელს უწყობს საჯარო დაწესებულებაში გენდერული ბალანსის მიღწევას და უზრუნველყოფს განსხვავებული სქესისათვის თანაბარი პირობებისა და შესაძლებლობების მქონე სამუშაო გარემოს შექმნას.
•	საჯარო მოსამსახურე ცდილობს, გადაწყვეტილების მიღების პროცესში თავიდან აირიდოს საზოგადოებაში დამკვიდრებული სტერეოტიპების გავლენა.
 „საჯარო დაწესებულებაში ეთიკისა და ქცევის ზოგადი წესების განსაზღვრის შესახებ“ საქართველოს მთავრობის დადგენილებით დამტკიცებული წესის მე-13 მუხლი განმარტავს დამოუკიდებლობას პროფესიული საქმიანობის განხორციელებისას და ამბობს, რომ:
•	საჯარო მოსამსახურე დამოუკიდებლად იღებს გადაწყვეტილებას მის კომპეტენციაში შემავალ საკითხებთან დაკავშირებით.
•	საჯარო მოსამსახურე სამსახურებრივი საქმიანობის განხორციელებისას თავისუფლად აფიქსირებს თავის პოზიციას თანამშრომლებსა და ხელმძღვანელობასთან სამსახურებრივ საკითხებთან მიმართებით, მათ შორის, კრიტიკულ და განსხვავებულ მოსაზრებას.
„საჯარო სამსახურის შესახებ“ საქართველოს კანონი და საქართველოს მთავრობის შესაბამისი დადგენილება, გარდა ზემოაღნიშნული წესებისა, ითვალისწინებს არაერთ სამართლებრივ მექანიზმსა და პროცედურას, რომელიც ხელს უწყობს განჭვრეტადი და საიმედო სისტემის ჩამოყალიბებას. 	კანონში ნათლად არის გაწერილი საჯარო მოხელეების სტატუსი, ნათელია მოხელეების დამსახურების საფუძველზე შერჩევის წესები, მათი მუდმივი გადამზადების, კარიერული და პროფესიული განვითარების შესაძლებლობები, განსაზღვრულია უფლებები და მოვალეობები, კონკრეტულადაა გაწერილი მათი თანამდებობის  ადგილი კლასიფიკაციის იერარქიულ სისტემაში, განსაზღვრულია დისციპლინარული წარმოების წესები და პასუხისმგებლობის სახეები, დადგენილია ნათელი ვადები თითოეული პროცედურის განხორციელებისათვის. და ასევე, დეკლარირებულია უფლების დაცვის სამართლებრივი მექნიზმები. ყოველივე ზემოაღნიშნული  ის მექანიზმებია,  რომელიც იცავს საჯარო სამსახურს კორუფციული გავლენების, ზეწოლისა და თვითნებობისგან, ემსახურება პროფესიული კეთილსინდისიერების ღირებულების განმტკიცებას,  აუმჯობესებს მოხელეთა პროფესიონალიზმს და  ამ გზით უზრუნველყოფს საჯარო გადაწყვეტილებების საიმედოობას.
დამსახურებაზე დაფუძნებული საჯარო სამსახურის სისტემის ჩამოყალიბება ხელს უწყობს საჯარო სამსახურში კეთილსინდისიერი გარემოს შექმნას, განსხვავებით იმ მდგომარეობისგან როცა სამსახურში მიღება პოლიტიკურ პატრონაჟსა და ნაცნობობაზეა დამოკიდებული. 2015 წლის 27 ოქტომბერს „საჯარო სამსახურის შესახებ“ ახალი კანონის მიღებით საქართველომ აღიარა მზადყოფნა თანამედროვე და ევროპულ სტანდარტებზე დაფუძნებული საჯარო სამსახურის სისტემის ჩამოყალიბებისათვის და დღესდღეობით მიმდინარეობს ამ პრინციპების შესაბამისად, კანონის ნორმების იმპლემენტაციის პროცესი..  


2. საჯარო სამსახურის გახსნილობა და მისი საქმიანობის გამჭვირვალობა
გახსნილობის პრინციპი გულისხმობს, რომ საჯარო სამსახური მზადაა მის საქმიანობაზე გარედან დაკვირვებისთვის, ხოლო გამჭვირვალობის არსი მდგომარეობს იმაში, რომ საჯარო სამსახურში არსებული დოკუმენტები და პროცედურები იმდენად ნათელია, რომ აადვილებს მათზე დაკვირვებას, სამსახურის მართვას და საქმიანობის ხარისხის შეფასებას. გახსნილობა და გამჭვირვალობა კანონის უზენაესობის, კანონის წინაშე თანასწორობისა და ანგარიშვალდებულების პრინციპების განსახორციელებლად აუცილებელი ინსტრუმენტებია.
როგორც წესი, საჯარო სამსახური გახსნილი, მისი საქმიანობა კი გამჭვირვალე უნდა იყოს გარდა იმ რამოდენიმე გამონაკლისისა, როცა საჭიროა საიდუმლოების ან კონფიდენციალურობის დაცვა საჯარო ინტერესიდან გამომდინარე. ეს ეხება ეროვნული უსაფრთხოების საკითხებს და, ასევე, მოქალაქეების მიერ საჯარო დაწესებულებებისათვის მინდობილი პირადი მონაცემების დაცულობას.
გასნილობისა და გამჭვირვალობის პრინციპი პრაქტიკაში გულისხმობს, რომ:  
· ადმინისტრაციული ორგანოს ქმედებები უნდა დასაბუთდეს და ხელმოწერილი იყოს შესაბამისი კომპეტენციის მქონე უწყების მიერ;
· საჯარო რეესტრები საჯაროდ ხელმისაწვდომი უნდა იყოს;
· ხელისუფლების წარმომადგენლების სახელი, გვარი და პოზიცია ცნობილი უნდა იყოს მოქალაქეებისათვის მათ მიერ ადმინისტრაციული მოქმედების შესრულებისას;
· საჯარო მოხელეების შემოსავლები კერძო წყაროებიდან შეზღუდული უნდა იყოს, ხოლო  შემოსავლები საჯარო თანამდებობაზე განხორციელებული სამუშაოსთვის - შესაბამისი წესით გაცხადებული და საზოგადოებისათვის ხელმისაწვდომი.
გახსნილობის პრინციპის განსახორციელებლად განსაკუთრებით მნიშვნელოვანია, რომ საჯარო უწყებებს გააჩნდეთ ადმინისტრაციული გადაწყვეტილების დასაბუთების ვალდებულება,  რომელშიც, ერთი მხრივ, ნათლად იქნება გადმოცემული საქმესთან დაკავშირებული ფაქტების ერთობლიობა, ხოლო მეორე მხრივ, იქნება ახსნილი ამ  ფაქტების მოქმედ კანონმდებლობასთან თავსებადობა. 

საკანონმდებლო საფუძვლები:
საქართველოს კანონმდებლობაში ღიაობისა და გამჭვირვალობის პრინციპის აღიარება არაერთხელ ხდება, მათ შორის უპირველესად, უნდა აღინიშნოს „საქართველოს ზოგადი ადმინისტრაციული კოდექსის“ მე-10 მუხლით განმტკიცებული საქვეყნოობისა და III თავით დადგენილი ინფორმაციის თავისუფლების რეგულაციები, რომელიც 2000 წლიდან არსებობს საქართველოში, ხოლო სამართლებრივი აქტების დასაბუთების ვალდებულებას ეხმიანება კოდექსის 52-53-ე მუხლები.
ღიაობისა და გამჭვირვალობის პრინციპი გათვალისწინებულია აგრეთვე,  „საჯარო სამსახურის შესახებ“ საქართველოს 2015 წლის 27 ოქტომბრის კანონში, რომლის  მე-17 მუხლის თანახმად, საქართველოს კანონმდებლობით დადგენილი წესით  საჯარო სამსახური ხორციელდება გამჭვირვალედ და ღიად.
გარდა ამისა, „საჯარო დაწესებულებაში ეთიკისა და ქცევის ზოგადი წესების განსაზღვრის შესახებ“ საქართველოს მთავრობის დადგენილების 27-ე მუხლის შესაბამისად:
•	საჯარო მოსამსახურე თავის უფლებამოსილებას ახორციელებს გამჭვირვალედ და ღიად, კანონით გათვალისწინებულ ფარგლებში.
•	საჯარო მოსამსახურე უზრუნველყოფს უფლებამოსილების განხორციელებისას მიღებული ინფორმაციის ხელმისაწვდომობას კანონით დადგენილ ფარგლებში როგორც სხვა საჯარო მოსამსახურეებისათვის, ისე საზოგადოებისათვის.
ამასთანავე, დადგენილების 28-ე მუხლის თანახმად:
•	საჯარო მოსამსახურე უზრუნველყოფს ნებისმიერი დაინტერესებული პირისათვის საჯარო დაწესებულებაში დაცული ინფორმაციის სრულყოფილ და დროულ მიწოდებას, კანონმდებლობით დადგენილი წესითა და მისი უფლებამოსილების ფარგლებში.
•	საჯარო მოსამსახურე საჯარო ინფორმაციის გაცემისას განსაკუთრებულ ყურადღებას აქცევს პერსონალური მონაცემების დამუშავებასა და ინფორმაციის საჯაროობისათვის საქართველოს კანონმდებლობით დადგენილ შეზღუდვებს.
•	საჯარო მოსამსახურე პერსონალური ინფორმაციის დამუშავებისას იცავს ბალანსს ინფორმაციის საჯაროობასა და საჯარო ინტერესს შორის.
•	საჯარო მოსამსახურე, საჯარო ინფორმაციის გაცემისათვის კანონმდებლობით დადგენილ ვადებში, მოქმედებს კეთილსინდისიერად და ბოროტად არ იყენებს ინფორმაციის მიწოდებისათვის ვადის გაგრძელების შესაძლებლობას.
•	საჯარო მოსამსახურე მზად არის, საზოგადოებას მიაწოდოს ინფორმაცია მისი სამსახურებრივი საქმიანობის მიზნებისა და საფუძვლების შესახებ, ასევე იყოს ღია მისი  ქცევისა და გადაწყვეტილებების მიმართ საზოგადოებრივი კონტროლისათვის.
„საჯარო სამსახურის შესახებ“ საქართველოს კანონსა და მისგან გამომდინარე ნორმატიულ აქტებში გვხდება სამართლებრივი აქტების დასაბუთების ვალდებულება, მათ შორის,  კონკურსების მიმდინარეობის, საკონკურსო კომისიის მიერ კანდიდატების შეფასების, დისციპლინური წარმოების დროს მიღებული გადაწყვეტილებისა და მოხელის მიერ შესრულებული სამუშაოს შეფასების პროცესში. 


3. ანგარიშვალდებულება
ანგარიშვალდებულება ნიშნავს, რომ:
•	ყოველი საჯარო დაწესებულება პასუხს აგებს თავის მოქმედებებზე სხვა საჯარო დაწესებულებისა და საზოგადოების წინაშე. ამ პრინციპის არსია, რომ არც ერთი საჯარო დაწესებულება არ უნდა რჩებოდეს დახურული.
•	ანგარიშვალდებულება კანონით განსაზღვრული ფორმალური პროცედურების ერთობლიობაა და არაა აბსტრაქტული ცნება. 
•	მისი მიზანია გვიჩვენოს, თუ რამდენადაა დაცული კანონის უზენაესობის, გამჭვირვალობის, მიუკერძოებლობისა და კანონის წინაშე თანასწორობის პრინციპები.
ანგარიშვალდებულებას უზრუნელყოფს საზედამხედველო ინსტიტუტები და მექანიზმები: სასამართლოები, პროკურატურა, ომბუდსმენი, გარე და შიდა აუდიტი, სტანდარტების განმსაზღვრელი სააგენტოები, საპარლამენტო კომიტეტები, მედია და არასამთავრობო ორგანიზაციები. მათი საქმიანობის მიზანია, დაიცვან  უფლებები და იზრუნონ საზოგადო სიკეთეზე, გააუმჯობესონ გადაწყვეტილებებების მიღების ხარისხი, განამტკიცონ საჯარო სამსახურის საიმედოობა და მართვის ლეგიტიმურობა. 

საქართველოს კანონმდებლობა:   
„საჯარო სამსახურის შესახებ“ საქართველოს კანონის მე-14 მუხლი ერთ-ერთ მნიშვნელოვან პრინციპად განმარტავს ანგარიშვალდებულებას. კერძოდ, საჯარო მოსამსახურე თავისი სამსახურებრივი უფლებამოსილების ფარგლებში განხორციელებული საქმიანობისთვის პირადად აგებს პასუხს საქართველოს კანონმდებლობით დადგენილი წესით. 
გარდა ამისა, „საჯარო დაწესებულებაში ეთიკისა და ქცევის ზოგადი წესების განსაზღვრის შესახებ“ საქართველოს მთავრობის დადგენილების მე-19 მუხლის თანახმად:
•	საჯარო მოსამსახურე ანგარიშვალდებულია მისი უფლებამოსილებისა და პასუხისმგებლობის ფარგლებში.
•	საჯარო მოსამსახურე იღებს პასუხისმგებლობას მისთვის გადაცემული (დელეგირებული) უფლებამოსილების ფარგლებში.
•	საჯარო მოსამსახურე ცდილობს, იყოს სამაგალითო სხვა საჯარო მოსამსახურეებისა და საზოგადოებისათვის.
•	საჯარო მოსამსახურე უზრუნველყოფს მის მიერ მიღებული გადაწყვეტილებებისა და განხორციელებული ქმედებების შესაბამის დასაბუთებას.
გარდა ამისა, საქართველოს კანონმდებლობაში არაერთი ნორმაა გათვალისწინებული რომელიც უზრუნველყოფს ანგარიშვალდებულობის პრინციპის ცხოვრებაში გატარებას. სამსახურებრივი ზედამხედველობის ფარგლებში, უმეტესწილად ყველა საჯარო დაწესებულებას ჰყავს ზედამხედველობისა და კონტროლის განმახორციელებელი ორგანოები, რომლებიც ამოწმებენ დაქვემდებარებული უწყებების მიერ მიღებული გადაწყვეტილებების სისწორეს, ასევე თითოეულ საჯარო დაწესებულებას აქვს ვალდებულება შექმნას შიდა აუდიტისა და ინსპექტირების ერთეულები, რომლებიც განახორციელებენ დაწესებულების მიერ განხორციელებული საქმიანობის ეფექტიანობის შეფასებას. 
რაც შეეხება საზოგადოების წინაშე ანგარიშვალდებულებას, ღიაობისა და გამჭვირვალობის პრინციპის უზრუნველყოფა ანგარიშვალდებულების პრინციპის უზრუნველყოფის მნიშვნელოვანი ინსტრუმენტია და პირდაპირ უკავშირდება მედიისა და არასამთავრობო ორგანიზაციების მხრიდან საჯარო დაწესებულებების მიერ განხორციელებულ საქმიანობაზე დაკვირვების შესაძლებლობას.


4. ეკონომიურობა- ეფექტიანობა და მიზანმიმართულობა

საჯარო მმართველობაში ამ პრინციპების აუცილებლობაზე საუბარი სიახლეა. მას შემდეგ, რაც ევროპულ სახელმწიფოებში დეკლარირებულ იქნა რომ საჯარო მმართველობა საზოგადოებას მომსახურებას უწევს, შესაბამისად მის პროდუქტიულობაზეც დაიწყო საუბარი. ამას დაემატა ფინანსური შეზღუდვებიც, რამაც საჯარო მომსახურების გაწევისას ეკონომიურობასა და მის მიზნობრიობაზე გაამახვილა ყურადღება. 
ეკონომიურობის არსია, რომ საჯარო უწყებამ დასახულ მიზნებს შეძლებისდაგვარად მცირე რესურსების (დროის, ფულის, მოხელეების რაოდენობის და ა.შ.) გამოყენებით უნდა მიაღწიოს. თუმცა, მხოლოდ ეკონომიურობისკენ სწრაფვამ შეიძლება მომსახურების ხარისხის ვარდნა გამოიწვიოს, ანდა მომსახურება ყველა ადამიანმა თანაბრად ვერ მიიღოს. ამიტომ ეკონომიურობის გამაწონასწორებული პრინციპია  მიზანმიმართულობა.
პრაქტიკაში ეს ნიშნავს, რომ საჯარო დაწესებულებები მუდმივად უნდა აფასებდნენ როგორც დასახულ მიზნებს, ისე საჯარო მოხელეების მიერ ამ მიზნების განხორციელების ხარისხს და მათ მისადაგებას ახდენენ არსებულ ფინანსურ, ადამიანურ თუ სხვა რესურსებთან.
ერთი შეხედვით, ეკონომიურობის პრინციპი კანონის უზენაესობას და პროცედურულ განჭვრეტადობას ეწინააღმდეგება. საჯარო სამსახურის მართვისას ხშირად ხდება, რომ იურიდიული პროცედურების მკაცრი დაცვა რესურსების - დროის, ამ საქმეში ჩართული მოხელეების რაოდენობის, ხაზინის ფულის - დამატებით ხარჯვას უკავშირდება. 
სწორედ ამ პრობლემის გადასაწყვეტადაა, რომ სახელმწიფოები სულ უფრო ხშირად გადასცემენ მომსახურების ფუნქციას არა-სახელმწიფო ან ნახევრად სახელმწიფო დაწესებულებებს, რათა უზრუნველყონ რესურსების ხარჯვის ეკონომიურობა, ხოლო საჯარო სამსახურის მთავარ ამოცანად განსაზღვრავენ დარგობრივი პოლიტიკის შემუშავებასა და მომსახურების ხარისხის კონტროლს - ანუ მომსახურების მიზნობრიობის უზრუნველყოფას.
საქართველოს კანონმდებლობა:
„საჯარო სამსახურის შესახებ“ საქართველოს კანონის მე-10 მუხლი ერთ-ერთ პრინციპად განმარტავს ეკონომიურობას და ეფექტიანობას. კერძოდ, „საჯარო მოსამსახურე ვალდებულია რესურსების ეკონომიურად გამოყენებითა და ხარჯვით ეფექტიანად, სწორად და კოორდინირებულად წარმართოს საჯარო სამსახურში ორგანიზაციული პროცესი ხალხისა და სახელმწიფოს ინტერესების დასაცავად და ქვეყნის წინაშე მდგარი ამოცანების წარმატებით შესასრულებლად.“ 
გარდა ამისა, „საჯარო დაწესებულებაში ეთიკისა და ქცევის ზოგადი წესების განსაზღვრის შესახებ“ საქართველოს მთავრობის დადგენილების მე-18 მუხლის თანახმად:
•	საჯარო მოსამსახურე ცდილობს, მინიმალურად ხარჯოს ადმინისტრაციული რესურსები.
•	საჯარო მოსამსახურე ადმინისტრაციულ რესურსებს იყენებს საჯარო სამსახურის საჭიროებების შესაბამისად.
•	საჯარო მოსამსახურე ადმინისტრაციული რესურსების გონივრული დანახარჯით აღწევს  სასურველ შედეგს.


3. მოხელეებისა და არასამთავრობო ორგანიზაციების წარმომადგენლების მოსაზრებები საჯარო სამსახურის რეფორმასთან დაკავშირებით
საჯარო სამსახურის მიმიდნარე რეფორმასთან დაკავშირებული მოსაზრებების გაცნობის მიზნით ჩატარდა კვლევა გაეროს განვითარების პროგრამის ექსპერტის მიერ, საჯარო სამსახურის ბიუროსთან თანამშრომლობით. 
კვლევა  მოიცავდა 53 კითხვას სამ სეგმენტში: 
1.	მართვა, პოლიტიკის დაგეგმვა და კოორდინაცია; 
2.	ანგარიშვალდებულება და ადამიანური რესურსების მართვა;
3.	საჯარო მმართველობის ზოგადი პრინციპები.
და დამატებით 9 კითხვას პირადი მონაცემების და გამოკითხულთა სოციოლოგიის შესახებ.
კითხვები ემყარებოდა OECD/SIGMA-ს მიერ დამუშავებულ მასალებს ევროპული ადმინისტრაციული სივრცის ზოგადი პრინციპების შესახებ და აღმოსავლეთი ევროპის ქვეყნებისათვის მათ მიერვე დამუშავებულ საჯარო სამსახურის ევროპულ ადმინისტრაციულ სივრცეში ინტეგრაციის მზადყოფნის დონის შეფასების ინსტრუმენტს.
კითხვარი ანონიმური იყო. იგი გავრცელდა საჯარო სამსახურის ბიუროს მიერ ყველა დონის საჯარო სამსახურების მოხელეებს შორის ელექტრონული ფოსტით, ბმულის სახით. ამასთან კვლევის მიზნებისათვის ჩატარდა ინდივიდუალური შეხვედრები არასამთავრობო სექტორის წარმომადგენლებთან.
კითხვარს პასუხი გასცა 4,446-მა საჯარო მოხელემ, რესპონდენტთა გენდერის, საჯარო სამსახურში ყოფნის სტაჟის და იერარქიაში მათი დონის გათვალისწინებით. 
კვლევა საშუალებას გვაძლევს გავაკეთოთ რამოდენიმე ზოგადი დასკვნა:
საჯარო მოხელეები მოტივირებული და საქმისადმი ერთგული არიან, მაგრამ საკმაოდ შეზღუდული წარმოდგენა აქვთ რეფორმის მიზნებზე და - განსაკუთრებით - საკუთარ როლზე ამ რეფორმის განხორციელებაში. შესაბამისად, შეგვიძლია ვივარაუდოთ, რომ როცა საქმე რეფორმისადმი მოხელეების მხარდაჭერას ეხება, მათი უმრავლესობა ან ყოყმანობს, ანდა კონსტრუქციულად (მაგრამ არა აქტიურად) არის განწყობილი. ამ მოცემულობით, საკმაოდ ადვილი უნდა იყოს მათი მოზიდვა რეფორმის მხარდამჭერების რიგებში, მაგრამ თუკი პოზიტიური მაგალითებით მათი წახალისება არ მოხდა და დროულად არ ამოქმედდა საკომუნიკაციო პროგრამა რეფორმის მიზნებისა და მოხელეების რეფორმაში ჩართულობის გზების შესახებ, ისინი სკეპტიკოსების ან პასიურების რიგებში გადაინაცვლებენ.

გავრცელეული მოსაზრება საჯარო სამსახურში კადრების მაღალი და მუდმივი  დენადობის შესახებ, სავარაუდიდ მცდარია. მიუხედავად იმისა, რომ საჯარო მოხელეებს აღელვებთ თავისი სამსახურის სტაბილურობა, გაცემული პასუხები ნამსახურობის სტაჟისა და იერარქიულ დონეებზე გადანაწილების შესახებ, არ გვაძლევს საშუალებას ვთქვათ, რომ საჯარო სამსახურში ცხადად ჩანს მასიური „წმენდების“ კვალი უკანასკნელი ათწლეულის განმავლობაში. სავარაუდოდ გაზვიადებულია ის გავრცელებული მოსაზრებაც, რომ საჯარო სამსახურს მთავრობის ან/და მინისტრის ყოველი გამოცვლის შემდეგ უწევს ნულიდან მუშაობის დაწყება. გაცემული პასუხები გვიჩვენებს, რომ ანგარიშგებაზე პასუხს, როგორც წესი, სტაჟიანი საჯარო მოხელები აგებენ, რაც იმას მოწმობს, რომ ინსტიტუციური მეხსიერება გარკვეულწილად შენარჩუნებულია.
ადამიანური რესურსების მმართველობის პროცედურები ნელა, მაგრამ მაინც უფრო და უფრო ფორმალიზებული ხდება.  თუმცა ცხადია, რომ ამ სფეროში გადაწყვეტილების მექანიზმი (მაგალითად, სამუშაოს აღწერილობებთან, შერჩევის კრიტერიუმებთან დაკავშირებით) ჯერ კიდევ არასაკმარისად ფორმალიზებული და - განსაკუთრებით - არასაკმარისად ჰარმონიზებულია. ამდენად, გადაწყვეტილების მიმღები პირები (პოლიტიკური თანამდებობის პირები) ხშირად ფლობენ მნიშვნელოვან დისკრეციულ უფლებებს, მათი გამაწონასწორებული ჩამოყალიბებული წესებისა და რეგულაციების გარეშე. საქმიანობის ინდივიდუალური მონიტორინგი და შეფასება რჩება ადამიანური რესურსების მართვის სუსტ რგოლად, საჯარო მოხელეების 45% ან ძალიან იშვიათად ანდა სრულიად არ ფასდება. 
პროფესიული გადამზადება და ტრენინგი ფართოდაა გავრცელებული (მოპასუხეთა 81%-ს გაუვლია ერთი მაინც), განსაკუთრებით ანტიკორუფციული და ეთიკის კუთხით. პროფესიული დახელოვნება წახალისებულია საჯარო სამსახურში ან ყველასთვის, ან - როგორც მინიმუმ - როგორც წახალისება კარგი სამსახურისთვის და არა, როგორც განვითარების საშუალება პრობლემური მოხელეებისათვის.
საქმიანობის შეფასების არსი და მიზანი არაა კარგად აღქმული, პრობლემებია მოხელის ინდივიდუალურ და საჯარო სამსახურის (სამინისტროს ან სააგენტოს) ინსტიტუციურ პასუხისმგებლობას შორის განსხვავების აღქმაში, მათ შორის მაღალი დონის მოხელეებს შორის, რაც პრობლემატურია და ყურადღებას იმსახურებს
აშკარაა, რომ აუცილებელია პასუხისმგებლობის დელეგირება საჯარო სამსახურის ქვედა დონეებზე. საჭროა მათთვის საკუთარი ამოცანების შესასრულებლად მოქმედების მეტი თავისუფლების მიცემა. კვლევა მიუთითებს, რომ დაბალ და საშუალო დონეების მოხელეებს შორის არასაკმარისად იზრდებიან ლიდერები და მენეჯერები, განსაკუთრებით დიდ ორგანიზაციებში. შედარებით მაღალი დონის საჯარო მოხელეებსაც კი არა აქვთ გადაწყვეტილების მიღების ფართო თავისუფლება - რაც საჯარო სამსახურების ადმინისტრირებაში (ყოველდღიურ მართვაში) პოლიტიკური თანამდებობის პირების ფართო მონაწილეობაზე მიუთითებს.

საჯარო მოხელეებს შორის პირადი ურთიერთობები კარგია - გავრცელებულია კოლეგების მიმართ ლოიალობა, ხოლო უშუალო ხელმძღვანელებთან ურთიერთობები საკმარისად ახლოა იმისათვის, რომ გამოკითხულთა უმრავლესობა მზადაა მათთან პირად საუბარში განიხილოს მოსაზრებების თუნდაც ფუნდამენტური განსხვავებები.
გამოკითხული საჯარო მოხელეები ფიქრობენ, რომ ისინი იცნობენ საჯარო მმართველობის რეფორმის ამოცანებს, თუმცა კონკრეტულ კითხვებზე პასუხები ცხადყოფს, რომ ამ ამოცანების შესახებ წარმოდგენები საკმაოდ გაფანტულია. ნათელია, რომ პირველად ამოცანად სამსახურის ეფექტურობის გაზრდა აღიქმება, თუმცა არაა ნათელი წარმოდგენა იმის შესახებ, თუ კონკრეტულად რას გულისხმობს ეფექტურობის გაზრდა. როგორც ჩანს, საჯარო მოხელეები რეფორმის ამოცანებად იმას აღიქვამენ, რის გაკეთებასაც თვითონ მიიჩნევენ საჭიროდ.
სისტემურად მაღალია ანტი-კორუფციული ზომების აღქმის დონეც და მათი მხარდაჭერაც. თუმცა, სერიოზული პრობლემებია თავად კორუფციის აღქმაში, რადგან მასში ძირითადად ქრთამი მოიაზრება, ხოლო ისეთი დარღვევები, როგორიცაა მაგალითად მეგობრებისა და ახლობლებისთვის სახელმწიფო ტენდერებში გამარჯვებაში დახმარება და ნეპოტიზმი ბევრად უფრო ნაკლებპრობლემატურად აღიქმება.
საჯარო სამსახურში ჯერ კიდევ ხშირია უშუალო ხელმძღვანელისადმი პირადი ერთგულება და მასთან უერთიერთდამოკიდებულებაზე დამყარებული არაფორმალური კულტურა.  კონფლიქტების მოგვარების მთავარი გზა სწორედ უშუალო ხელმძღვანელთან საუბარია და არა ინსტიტუციური ფორმატების მოძიება. მსგავსადვე, შეცდომების შემთხვევაში პასუხისმგებლობა მოხელეს და მის უფროსს ეკისრებათ. ფორმალური პროცედურების პრიორიტეტის დამყარება არაფორმალურზე, უწყებრივი და პოლიტიკური პასუხისმგებლობის გაგების გაღრმავება პროფესიული საჯარო სამსახურისკენ გადასადგმელი უმნიშვნელოვანესი ნაბიჯებია.
რაც შეეხება საჯარო სამსახურის მომავლის ხედვას, მოხელეები - როგორც მოსალოდნელი იყო - უპირატესობას კარიერაზე დაფუძნებულ დახურულ სისტემას ანიჭებენ. თუმცა, ამავე დროს მხარდაჭერების შესამჩნევი სეგმენტი - გამოკითხულთა დაახლოებით მეოთხედი - ჰყავს ეგრეთ წოდებულ „ნორვეგიულ მოდელსაც“ - ანუ პროფესიულ საჯარო სამსახურს სადაც ყველა ვაკანსია ღიაა გარე კანდიდატებისათვის. 
გამოკითხვამ აჩვენა, რომ საჯარო სამსახური საკმაოდ ჰომოგენურია თავის მოსაზრებებსა და დამოკიდებულებებში. იმ მიმართულებებით, სადაც შეიმჩნევა პოზიციების სიცხადე, საჯარო მოხელეები საკმაოდ ერთიანნი არიან თავის მოსაზრებებში და დამოკიდებულებებში. იქ, სადაც გაუგებრობაა, საკითხების აღქმა ბუნდოვანია თითქმის ყველასთვის. კვლევამ არ აჩვენა სერიოზული განსხვავებები დამოკიდებულებებში იერარქიაში მოხელეების ადგილის, სტაჟის ან სქესის მიხედვით. რაც განსაკუთრებით საყურადღებოა:
არ შეინიშნება საჯარო მმართველობის რეფორმისა და საჯარო სამსახურისადმი დამოკიდებულებებში სერიოზული განსხვავებები იერარქიაში საჯარო მოხელეების დონის მიხედვით (ანუ არსებობს მენეჯერებსა და რიგით მოხელეებს შორის სოლიდარობისა და ურთიერთგაგების კარგი საფუძველი);
დიდი განსხვავებები სტაჟის, იერარქიის, სქესის მიხედვით დაჯგუფებულ მოხელეების ეშელონებს შორის არ შეინიშნება სამსახურით კმაყოფილებისა და მოტივაციის კუთხით, რაც ასევე მეტყველებს სამსახურის შედარებით ჰომოგენურობაზე;
შედარებითი ჰომოგენურობიდან გამომდინარე, რეფორმასთან დაკავშირებული საკომუნიკაციო ღონისძიებების დაგეგმვა შესაძლებელია მთლიანად საჯარო სამსახურისთვის.
რაც შეეხება არასამთავრობო ორგანიზაციების მოსაზრებებს, 	საჯარო სამსახურის რეფორმის თემატიკით არასამთავრობო ორგანიზაციების შედარებით მცირე ჯგუფია დაკავებული - 5-6 ორგანიზაცია. როგორც ისინი თვითონ აღნიშნავენ, მათი რაოდენობა და ამ მხირვ მიმართული დონორთა პროგრამების სიმცირე ნიშნავს, რომ ისინი მხოლოდ ფრაგმენტულად ახერხებენ მთლიანად რეფორმის მიმდინარეობის შესახებ წარმოდგენის შექმნას. ერთმნიშვნელოვანია სურვილი, დაეხმარონ სახელმწიფო დაწესებულებებს და საჯარო სამსახურის ბიუროს პოლიტიკის შემუშავებასა და ახალი კანონმდებლობის განხორციელებაში.
საუბრისას ითქვა, რომ სანამ ახალი კანონმდებლობა სრულად  არ ამოქმედდება, რთულია დარწმუნებით საუბარი წარმატებებსა და პრობლემებზე. თუმცა გამოიკვეთა, რომ არასამთავრობო ორგანიზაციებს შემდეგი საკითხები აღელვებთ, როგორიცაა პოლიტიკური მხარდაჭერის ნაკლებობა რეფორმისადმი, საჯარო სამსახურის ერთიანობა, პრობლემატურადაა აღქმული სსიპ-ების შესახებ კანონის დაგვიანება, რეფორმის შესახებ  საზოგადოებისა და ადგილობრივი თვითმმართველობის ორგანოებში დასაქმებულ პირთა ინფორმირების დონე, ამასთან ითქვა, რომ პოლიტიკური და დაუსაბუთებელი გათავისუფლებების პრობლემა, რომელიც სერიოზულად იდგა ადრე, საგრძნობლად შემცირდა მას შემდეგ, რაც სასამართლოებმა მიიღეს რამოდენიმე გამამართლებელი და მაკომპენსირებელი გადაწყვეტილება სამსახურიდან გათავისუფლებული მოხელეების სასარგებლოდ. არასამთავრობო ორგანიზაციების აზრით, ასეთ შემთხვევებს მეტი საჯარო დისკუსია უნდა მოყვეს. ზუსტი სტატისტიკის და ზოგადად, ობიექტური მონაცემების ნაკლებობა საჯარო სამსახურის შესახებ ხელს უშლის პოლიტიკის შემუშავებას და კორექტირებას. ითქვა, რომ ადამიანური რესურსების მართვის ელექტრონული სისტემის დანერგვასთან ერთად ეს პრობლემა შეიძლება შემსუბუქდეს.

4. დასკვნა
წინამდებარე ანგარიშის მიზანს წარმოადგენდა ერთი მხრივ, ყურადღების გამახვილება საჯარო სამსახურის რეფორმის სიკეთეებზე, ხოლო მეორე მხრივ კიდევ ერთხელ ხაზგასმა იმ გამოწვევებზე, რომლებიც ჯერ კიდევ განსახორციელებელია საჯარო მმართველობის რეფორმის ფარგლებში. საჯარო მოხელეთა განწყობა, ასევე, არასამთავრობო სექტორის, თუნდაც კრიტიკული შეფასებები, წარმოდგენილი კვლევის ფარგლებში, განსხვავებულ და ოპტიმისტურ სურათს ქმნის წინა წლებში ჩატარებულ მსგავს კვლევებთან შედარებით. აღნიშნული სურათი გვაძლევს საფუძველს დავასკვნათ, რომ ქვეყანას სწორად აქვს შერჩეული საჯარო სამსახურის რეფორმის კურსი და გამოწვევების შესაბამისად გადასადგემელი რეფორმატორული ნაბიჯები უზრუნველყოფს საშუალოვადიან პერიოდში საჯარო მმართველობის ევროპულ პრინციპებზე დაფუძნებული საჯარო სამსახურის ჩამოყალიბებას და განვითარებას. 


image1.jpeg
\pamban;%

. \3060#,@

B

® lywew®

4,
Do




